Татарстан Республикасы Тукай муниципаль районы
«Комсомол урта белем бирү мәктәбе»





Бөек Ватан сугышында Җиңүнең 70 еллыгына багышланган 
Муса Җәлил исемендәге III республика фәнни-гамәли конференциясенә проект эше


25 нче август – җәлилчеләр көне





Галимова Мәдинә Мәксүт кызы
1 нче категорияле татар теле
һәм әдәбияты укытучысы








2015 нче ел
Эчтәлек
I. Кереш. 										2 бит.
II. Төп өлеш.
1 нче бүлек. Хәтерсезләнә барабызмы?					3 бит.
2 нче бүлек. Хәтерне яңарту.						4 бит.
3 нче бүлек. Сатмас егет илен алтын – көмешләргә, 
Әгәр югалтмаса вөҗданын.				5 бит.
4 нче бүлек. Җәлилчеләр даирәсеннән тагын берәү. 
Ул – Раян Зәбиров.						6 бит.
5 нче бүлек. Хакыйкатькә юл урау.					8 бит.
III. Йомгаклау.									9 бит.
Кулланылган әдәбият.								10 бит.


Кереш
1944 нче елның 25 августында унбер татар улының – Гайнан Курмаш, Фуад Сәйфелмөлекев, Абдулла Алиш, Фуад Булат, Муса Җәлил, Гариф Шабай, Әхмәт Симаев, Зиннәт Хәсәнов, Абдулла Баттал, Әхәт Атнашев һәм Галләнур  Бохараевларның фашистлар суды карары белән гомерләре өзелде.
Алар әсирлектә, яшерен оешма төзеп, фашистларга каршы көрәш алып бардылар. Оешманың эш ачылгач та, алар баш имичә, үлем җәзасын батырларча каршы алдылар.
Бу каһарманнарның исемнәре һәм тормыш юллары бүгенге һәм киләчәк буыннар өчен хөрлек, гаделлек үрнәге, туган халкыңа чиксез бирелгәнлек, ихтыяри көч һәм ныклык символы булып тора.
Курку белмәс батырларның һәрберсенә туган иле, туган йорты, гаиләсе, балалары рухи көч биреп торганнар. Алар – татар халкының йөз аклыгы, намусы.
Җәлилчеләр исемлеге
	Исеме
	Үлем датасы
	Үлем сәгате
	Туган ягы

	Гайнан Кормаш
	1944 нче ел, 25.09
	12 сәгать 06 минут
	Актүбә, Казакъстан

	Фоат Сәйфелмөлеков
	1944 нче ел, 25.09
	12 сәгать 09 минут
	Ташкент, Үзбәкстан

	Абдулла Алиш
	1944 нче ел, 25.09 
	12 сәгать 12 минут
	Көек, Татарстан

	Фоат Булатов
	1944 нче ел, 25.09
	12 сәгать 15 минут
	Мәләвез, Башкортстан

	Муса Җәлил
	1944 нче ел, 25.09
	12 сәгать 18 минут
	Мостафа, 
Ырымбур өлкәсе

	Гариф Шабаев
	1944 нче ел, 25.09 
	12 сәгать 21 минут
	Иске Турай,  Башкортстан

	Әхмәт Симаев
	1944 нче ел, 25.09
	12 сәгать 24 минут
	Усть-Рахмановка,  Пенза өлкәсе

	Абдулла Баттал
	1944 нче ел, 25.09
	12 сәгать 27 минут
	Зур Тигәнәле,  Татарстан

	Зиннәт Хәсәнов
	1944 нче ел, 25.09
	12 сәгать 30 минут
	Иске Кәшер, 
Татарстан

	Әхәт Атнашев
	1944 нче ел, 25.09
	12 сәгать 33 минут
	Петропавловск, Казакъстан

	Сәлим Бохаров
	1944 нче ел, 25.09
	12 сәгать 36 минут
	Миякә, Башкортстан





Төп өлеш
1 нче бүлек. Хәтерсезләнә барабызмы?
“Бу язмага берничә көн борчылып, уйланып йөргәннән соң гына алындым. Борчулы ул уйлар һәр ел саен 25 августта башкалабызның 1 Май мәйданында Муса Җәлил һәйкәле һәм җәлилчеләргә куелган барельеф янында үткәрелә торган искә алу мәрәсиме вакытында туган иде”, - дип яза Әхәт Сафиуллин.
Бер караганда, монда борчылырлык берни дә юк шикелле: халык та күп, көне дә искиткеч матур, кояшлы иде, ул быел да бик күркәм генә үтте.  Тик күңелем анда ниндидер ризасызлык, канәгатьсезлек хисләре кичерде. Ни борчыды соң мине? 
Башлары гильиотина пычагы астына салдырылган бу каһарманнар Ватаныбыз өчен гомерләрен дә кызганмаган гади солдатлар гына түгел, ә халкыбызның асыл затлары, үлемсезлекләрен үлемнәре белән раслый алган һәм шуның белән исемнәре тарихка кереп калган газиз уллары. Алар, иң беренче чиратта – безнең, татар халкының горурлыгы.
Дөрес, монда бер аларның гына башы киселми, Плецензее төрмәсендә барлыгы 2891 кеше гильиотина аша үткәрелә. Ләкин шунсы характерлы: шулар арасында бары тик 24 кеше генә иксез-чиксез СССРдан була. Нибары 24 кеше! Ә шуларның унбере  - татар егетләре! Мондый вакыйганың кешелек тарихында беркайчан да, бүтән бернинди илдә дә булганы юк! Алай гына да түгел, бу корбаннар арасында башка милләт язучылары бөтенләй юк! Белми моны тарих! Ә безнең бәзаланган 11 кеше арасында – ике язучы! Шушы  факт үзе генә дә ни тора! 
Әхәт Сафиуллин үзенең мәкаләсен мондый сүзләр белән дәвам итә: “Узган елның алтмышынчы елларында армиядә хезмәт иткәндә политзанятие дәресләрендә татарларның Бөек Ватан сугышында күрсәткән батырлыклары өчен Советлар Союзы Герое исемен алган милләтләр арасында дүртенче урында (руслар, украиннар, белоруслар) тотуын белеп, чын горурлык хисләре кичерүем әле хәзер дә исемдә. Дөрес, ул чакта без, татар егетләре, бу фактның  эченә бик кереп тормыйча горурландык. Ә моның асылына тора-бара гына төшендек һәм шул чакта татар милләте өчен горурлыгыбыз икеләтә арта төште. Аның асылы исә шунда: әгәр дә бу горурлык фактына милләтләрнең саны нисбәтеннән карасак, чыннан да бөтенләй икенче картина килеп чыга. Халык саны буенча руслар, украиннар һәм белоруслар күпме дә, алар белән чагыштырганда татарлар күпме генә?  Бу яктан алып карасак, каһарманнар  саны буенча татарлар беренче урынга чыга. Үз халкың өчен горурлык түгелмени бу!”, – ди.
Без халкыбызның асыл улларын җылы итеп искә алырга дип, һәр татар өчен изге урынга 1 Май мәйданындагы Муса Җәлил һәйкәле һәм аның көрәштәшләре хөрмәтенә куелган барельефлар янына  күп еллар җыелабыз инде. Җыелабыз, аларны матур итеп, алар турындагы матур хәтирәләрне яңартып, җылы сүзләр һәм зур хөрмәт белән искә алабыз. М.Җәлил премиясе лауреатларын, кызы Чулпан чыгышын һәм башкаларны тыңлыйбыз. Ләкин бу хәтер көне язучыларны гына искә алган кебек, башка каһарманнарыбызның роле кимсетелә сыман. 
Ул үзенең язмасын “Әйтергә кирәк, бу күркәм вакыйга татар газеталарында да тиешенчә яктыртылмады. Монысы да күп нәрсә турында сөйли...”, - дип бетерә. 
Бу соңгы җөмләләр мине уйланырга мәҗбүр итте. Ә мин нәрсә эшли алам соң?
2 нче бүлек. Хәтерне яңарту.
1944 елның 25 августында Берлин шәһәрендәге Плецензее төрмәсендә гитлерчылар тарафыннан гильотинада (баш өзү машинасында) үтерелгән җәлилчеләр:
1944 елның 12 февралендә Дрезденда тутырылган Кормаш – Җәлил төркеме эше буенча гаепләү карарының күчермәсе Прага архивында табыла. Бу документ җәлилчеләрнең нацистларга каршы эшчәнлеген юридик дәлилләү  мәсьәләсендә иң кыйммәтлесе. 
Аны матбугатта беренче тапкыр Россия Федерациясе Эчке эшләр министрлыгының Мәскәү дәүләт халыкара мөнәсәбәтләр институты прфессоры, Россиянең атказанган сәнгать хезмәткәре, Татарстан фәннәр академиясенең шәрәфле әгъзасы, Мәскәүдә академик фәннәр буенча Татар җәмгыяте рәисе Абдулхан Абдрахман улы Әхмәтҗан чыгарды (“Татарстан” журналы, 2002 ел, 5 сан, 52-55 битләр).
Исемлек җәлилчеләрне җәзалап үтерү тәртибендә тутырылган. Һәрберсенең кем булулары, туган елы, ни өчен гаепләнүе һәм нинди хөкемгә тартылуы күрсәтелгән. Аларга “дошманга  булышлык итү”, “хәрби хыянәт”, һәм “хәрби куәтне җимерү” кебек җинаять эшләре тагылган, бишенче итеп Гумеров (1906 елгы) язылган. Бу Иске Кәшер авылында туып-үскән, тоткынлыкта яшерен оешманың “иң хәтәр поручениеләрен” үтәүче Зиннәт Хәсәнов була.  
Бу язмаларны укыгыч,  Җәлил поселогына экскурсиягә барырга булдык. Анда музей бар икәнен белә идек инде. Безне музейда яхшы гына каршы алдылар. Тукай районыннан килгәнне белгәч, дүрт кеше генә булсак та, экспонатларны күрсәттеләр, истәлеккә китаплар бүләк иттеләр. 
Д.Гарифуллинның “Татар егетләре – француз  макизарлары”  (106 б) дигән китабында “Зиннәт суга төшкән кебек югала. Сугышлар беткәч Иске Кәшергә хәбәрсез югалган Гәрәй Кәримов кайтып төшә. Ул Хөснулла абыйга  (Зиннәтнең әтисе) үзенең әсирлектә йөргәнен, шунда Зиннәтне дә күрүен сөйли... 1958 нче елда гына җәлилче Зиннәт Хәсәнов исеме Татарстан халкына кайта. Әмма бу чакта әнисе Хәнифә апа вафат булган була инде, ә әтисе 1965 елда дөнья куя”, дип язылган.
Дамир Гарифуллинның “Җиде җил куенында” дигән китабында Җәлил поселогының күренекле кешеләре, музей, Муса Җәлил шәҗәрәсе һәм башкалар турында язылган.  Китапның  109 битендә җәлилчеләрнең үтерелү вакыты бирелгән.  Һәр 3 минут саен бер каһарманның гомере өзелгән.
            


3 нче бүлек. Сатмас егет илен алтын-көмешләргә,
                                       Әгәр югалтмаса вөҗданын 
Бөек Ватан сугышы безнең өчен фаҗигале һәм авыр җиңүләр белән башланып китсә дә, җиңү белән тәмамланды.
Гитлер, агрессия башлану белән  Советлар Союзы халыклары аны яклап чыгачаклар һәм СССРда милләтара ризасызлыклар башланачак, дигән фикердә  була һәм моңа нык ышана да. Ләкин киресенчә килеп чыга.  Сугыш халыклар арасында дошманлык орлыклары чәчми, киресенчә, аларны бер максатка – фашистик Германияне  Җиңүгә, Ватанны саклауга туплый.
Әмма сугышта төрле хәлләр була.  Муса машинада барганда, тәгәрмәчләр астында мина шартлый. Шагыйрь сазлыкка очып төшә, сул як иңбашын имгәтә. Каты яраланган хәлендә Муса әсирлеккә эләгә. Сазлыкта пычракка баткан пистолетның ни өчен “хыянәт итүе” дә аңлашыла. Ул моны авыр кичерә.
Рафаэль Мостафин үзенең “Моабит дәфтәрләре”ндә патриотизм темасы дигән мәкаләсендә аның ничек легионга керүе, дуслары белән нинди аңлату эшләре, гаиләсе турында ничек кайгыруы турында яза.  Җәлил кулга алынып, Моабит төрмәсенең салкын камерасында үлем көтеп ятканда да илгә тугрылык һәм хыянәт төшенчәләре турында уйлана. Илдә аның турында нәрсә уйлыйлар? Аның чын көрәшче, саф патриот булуын аңларлармы? Шагыйрьне менә нәрсә борчый, менә нинди уйлар аңа тыңгылык бирми. 
Җыр өйрәтте мине хөр яшәргә
Һәм үләргә кыю ир булып.
Гомерем минем моңлы бер җыр иде,
Үлемем дә яңгырар җыр булып.
Әйе, Муса Җәлил безнең күңелләрдә сүнмәс ут булып яна.
Комсомол һәм партия сафларында чыныгып үскән М.Җәлилнең тормышы һәм иҗаты һәркемгә үрнәк булып тора. Ул фашистлар тоткынлыгында да көчле рухлы шигырьләр язган, дошманга каршы көрәшен дәвам иттергән. Без аның батырлыгы белән горурланабыз.


4 нче бүлек. Җәлилчеләр даирәсеннән тагын берәү. Ул – Раян Зәбиров.
Җәлилчеләр хакында Рафаэль тапканнардан артык табылмас та кебек иде инде.
Әмма һәр әсирне сатлык җан дип, Ватанына хыянәтче дип, халык дошманы дип исәпләгән вакытта исемнәрен халыкка чыгарырга мөмкин булмаган дистәләрчә, йөзләрчә якташларыбыз турында без бернәрсә дә белмәгәнбез икән. Безнең якташлар немец басып алучыларына каршы көрәшне кайларда гына алып бармаганнар. Франция партизаннары белән берлектә дә, Бельгия, Австрия, Чехословакия, хәтта Америка солдатлары белән бергә дә алар  фашизмга каршы көрәшкәннәр. Бүген әнә шул егетләрнең исемен барлау бара. 
Раян Зәбиров 1941 елның 20 октябрендә әсирлеккә эләгә һәм төрле лагерьларда үлем белән яшәү арасында барган көрәш юлын үтә. 
1942 нче елны ул Вустрау янындагы лагерьда А.Алишны очрата.  Берничә көннән  аларны Берлинга алып киләләр һәм газета хезмәткәрләре өчен булган тулай торакка урнаштыралар.  
Абдулла Алиш әдәбият-мәдәният бүлеге мөдире була, ә Раян Зәбиров рәссам итеп билгеләнә.
Ул: “Идел – Урал” газетасында эшләгән чагымда антифашистик эшчәнлектә шикләнеп редакция хезмәткәрләреннән Алишевны һәм Ишмуровны 1943 елның августында кулга алдылар. Алар белән мине дә кулга алындым. Мине сорау алуларга чакырып тордылар, немецлар бигрәк тә Алишев белән, аның антифашистик эшчәнлеге белән кызыксындылар”, ди. (83 б.)
Ул бик күп газаплар белән (америкалылар фронтны өзү сәбәпле)  коллыктан котыла һәм 1946 елның 17 маенда туган авылына кайта. Авыру булу сәбәпле эшкә урнаша алмый. Ярты елдан соң гына аны күрше авылга укытучы итеп билгелиләр. Ләкин монда да тынычлап эшли алмый. Бу вакытта бөтен дөнья буйлап сатлык җаннар исеме тагылган Муса Җәлилне, Абдулла Алишны һәм башка “мөртәтләр”не эзләү бара.  Аларны бу вакытта тереләр дип беләләр, күбесен Германиянең Көнбатыш зонасына яки Төркиягә качканнардыр дип уйлыйлар.
Раян Зәбировны кулга алгач, туган авылына кертеп тә тормыйча, авыру килеш алып китәләр.  Шул китүдә өйләренә бер генә хат килә. Бер бүлмәдә рәсемнәр ясарга куштылар, тик аларга бер дә дәрт юк, температурам югары, бөтен тәнем яна, дип хәбәр итә ул. Әтисе Ризатдин абзый җылы киемнәр, ризыклар алып янына бара, әмма аңа улын күрсәтмиләр.  Ул 1948 елның 1 октябрендә төрмәдә 31 яшендә вафат була (87 б.)
5 нче бүлек.   Хакыйкатькә юл урау.
РафаэльМостафин 1994 нче елны  шушы исемдәге мәкаләсендә  “Февраль – җәлилчеләр ае”, ди.  Без күп еллар буе Җәлил батырлыгына сокланып яшибез, ә калган 10 каһарманның исеме ничектер икенче планга калды. Ә бит аларның барсы да бер үк батырлыкны эшләгән, бер үк үлемгә хөкем ителгән. Гомер аларга да бик кадерле булган. Ләкин алар ил өчен корбан булу юлын сайлаганнар. 
Шулай да 1991 нче елда җәлилчеләрнең һәммәсе дә Ватан сугышы ордены белән бүләкләнә, ә берничә елдан М.Җәлил һәйкәле янында барлык җәлилчеләрнең барельефлары куела. 
Тарихта эз калдырган шәхесләрне өйрәнү, яңа буынга җиткерү – бу безнең бурыч.
Менә җәлилчеләр мисалын гына алыйк. (174 б.) Без һаман бары тик Җәлилнең үзен генә күтәрергә тырыштык. Ләкин ул бит берүзе генә түгел, аның белән үлем җәзасына көрәштәшләре дә хөкем ителгән. Безне бу бик уйландырырга тиеш. Бу бит уникаль  хәл! Сугыш  вакытында андый очраклар булган микән? Нацистларга каршы көрәш оештырган бер төркем тулаем үлемгә хөкем ителгән! Әгәр дә нацистлар каршында башкаларның “гаебе” кимрәк булса? Димәк, алар да тарихта шундый тирән эз калдырган! Алар да безнең чиксез ихтирамыбызга лаек. Бу бер мисал гына да тарихны төрле яктан, тирәнрәк аңларга һәм аңлатырга өйрәтә. Минемчә, ул шәхесләрнең язмышын тулы рәвештә ачыклау аларның туганнары яки аерым тарихчылар эше генә түгел, бу – дәүләт эше дә. “Тарихка таянып, яңа буыннарны тәрбияләргә  өйрәнмәсәк, безнең бәябез бер тиен”, – ди тарих фәннәре докторы Искәндәр Гыйләҗев.
Йомгаклау.  25 нче август – җәлилчеләр көне.
Безнең татар  геройларыбызның тиңдәшсез батырлыгын өйрәнүне дәвам итәрбез.  Сүземне Роберт Миңнуллинның җәлилче батыр Зиннәт Хәсәновның авылдашларына, Иске Кәшер малайларына багышлаган “Онытмагыз Зиннәт батырны” (111 б.) дигән шигыре белән тәмамлыйсым килә.

Сезнең чишмә шифалыдыр,
Бәлки шуңадыр
Нәкъ менә сезнең авылда
Батыр тугандыр.
Зиннәт батыр булып үскән
Суларын эчкәч.
Сез дә бары батыр гына
Булырсыз үскәч.
Чөнки сезнең суыгыз бар,
Җирегез уртак.
Суыгызны эчкән кеше
Булалмый  куркак.
Сез дә солдатлар буласы,
Әзер торыгыз.
Зиннәт Хәсәнов шикелле
Батыр булыгыз!
Батырлыкны эшли ала
Бөтен кеше дә.
Аның өчен кирәк түгел
Алып көче дә.

Яратырга кирәк бары
Туган җиреңне,
Әтиеңне, әниеңне,
Туган илеңне.
Зиннәтулла да булгандыр
Нәкъ сезнең сыман.
Ә үзенең йөрәгенә
Күпме көч сыйган.
Үзенең туган халкыннан
Җыйган ул аны.
Авыр чакта хәтерләгез
Зиннәтулланы!
Һәм батыр җәлилчеләрне,
Җәлилнең үзен – 
Буласыгыз килсә әгәр
Батыр һәм түзем.
Бөек Җиңү таңын да бит
Алар аттырды.
Авыр чакта хәтерләгез
Зиннәт батырны!

